
15

Da-ô lago con un slanso ô s’investiva

Ne-a corrente do sciûmme ô mostro orrendo;

Pe çinqueçento leghe in zù ô corriva

Strascinando con impeto tremendo

Apprêuvo a lê, da dove ô se partiva

Fin dove l’Orenoque confondendo

O se va con l’Oceano, uña furiosa

Alluvion straordinaia e spaventosa.


16

E quella lunga corsa a dûava appeña

(Velocitæ stupenda!) dä mattiña

Fin a l'ôa, ne-a quæ i fratti van a çeña!

Ma un genio sommo, una poexia diviña,

A ciù potente e ciù feconda veña

Pêu solo esprimme i danni, ô fô, a roviña,

Che in quella fûria da-ô partî da-ô lago

Fin ä foxe do sciûmme ha fæto ô drago.


17

O l'ëa tutto in sconquascio ô sciûmme mosso

Da quelle branche rapide e pesanti;

Lasciava un sorco comme un largo fosso

Derrê ô mostro, e ô cacciava di onde avanti

Comme maôxi furiosi de mâ grosso:

E ô rumô, ch’ô façeiva paivan tanti

Cäri de fragorosa artiglieria

Che côran sorva un astrego de pria.


18

Ma da gonfia sciûmmæa l’ûrto e ô fracasso

Tremendo e spaventoso ô l’ëa veamente

Quando di Astures ô varcava ô passo,

Catcratte vixiñe ä so sorgente,

O Drago in zù con lê portando a-ô basso

Uña rovinosiscima corrente,

Che d’ægua e scciûmma tutto ô lêugo pin

Ne restava, e coverto ô çê de spruin.

